
43

Ma mentre in coscì critica e cattiva

Quanto pericolosa poxizion

I assediæ se trêuvan, verso a riva

Un improvviso sparo de cannon

Da vegnûa de Colombo ö i avvertiva;

Causava fra-i Selvaggi confûxion

O segnale terribile e sorpreisa,

Scicchè a battaggia a l’ëa pe ûn pö sospeisa.


44

Ma d’êsise ûn momento intimorii

Vergognandose poi, l’audassia e a raggia

Se gh’accresceiva; e subito spartii

In duî gren corpi a rinnovâ a battaggia

Parte de lô tornavan ciù accanii,

E parte camminavan verso a spiaggia

(Squaddra che l’atra in nûmeo a sûperava)

Pe fâ fronte a l'Eroe, ch’ô s’avanzava.


45

Appeña de Colombo a caravella

Comparsa ä vista do so arrivo a dava

O segnale a-i coloni d’Isabella,

A squaddra de Lucaie a se vortava

Dä parte dä mariña e contro quella

Miggiæa de frecce ardenti a l’avventava

De prodûe pretendendo in mezo ä radda

Comme in mezo ä çittæ ûña gran sciamadda.


46

Ma vegnindo allôa in zù cö vento in poppa

Ghe rispondeivan cö cannon l’Eroe,

Presso ô quæ e frecce con cotton o stoppa

Aççeise ëan pûe figgioate e vee demôe,

E in quanti Indien in quell’asbrio ô s’intoppa,

Tutti ô i manda in malôa co-e so canoe;

Coscicchè a-i primmi spari ciù d’ûn terso

O va zù a-ô fondo, o ô va pe-ô mâ desperso.

